
Teks Ucapan 

YB Puan Lim Hui Ying KPWKM  
PROGRAM TOLERANSI SIFAR KEGANASAN:  

RESPECT THE BOUNDARIES 
SMJK CHUNG LING, BUTTERWORTH 

29 September 2026 (Selasa) │12.00 Tengah Hari 
 

 

Salam Sejahtera,  

Salam Malaysia MADANI dan Salam Penang 2030. 

 

Terima kasih kepada Pengacara Majlis, PUAN WONG WEI WEI dan 

PUAN ILYANA BINTI ABU HASSAN, Pembaca Doa, ADIK AMZAR 
KHAW HUANG EN dan Pembaca Ikrar, ADIK ZARA NUR IMAN BINTI 
ABDUL MALIK. 

 

SALUTASI 

 

YANG BERHORMAT TUAN LIM GUAN ENG 
Mantan Ketua Menteri Pulau Pinang merangkap Ahli Parlimen Bagan 

 

YANG BERUSAHA ENCIK FADZIL BIN SADIKIN 

Timbalan Pengarah (Sektor Pembangunan Murid)  

Jabatan Pendidikan Negeri Pulau Pinang 

 

YANG BERHORMAT SENATOR DR. LINGESHWARAN A/L DATO' 
SERI R. ARUNASALAM 
Ahli Dewan Negara 

 

YANG BERHORMAT TUAN CHEE YEEH KEEN 

ADUN Bagan Jermal 

 



 

 

YANG BERHORMAT TUAN KUMARAN KRISHNAN 
ADUN Bagan Dalam 

 

YANG BERHORMAT PUAN PHEE SYN TZE 

ADUN Sungai Puyu 

 

YANG BERHORMAT PUAN HENG LEE LEE 
ADUN Berapit 

 
YANG BERUSAHA TUAN LAY HOCK PENG  
Pegawai Penyelaras Khas kepada Ketua Menteri Pulau Pinang 
 
YANG BERBAHAGIA DATO’ SERI KOAY HEAN ENG 
Pengerusi 
Lembaga Pengelola Sekolah 
SMJK Chung Ling 
 
YANG BERUSAHA PUAN HENG YEH SHIUAN  
Ahli Majlis MBSP 
 
PEGAWAI-PEGAWAI KANAN PERSEKUTUAN DAN NEGERI 
 
GURU-GURU SERTA PARA PELAJAR YANG DIKASIHI SEKALIAN 
 

Pertamanya, saya berasa amat berbesar hati dan gembira kerana diberi 

kesempatan untuk bersama-sama warga pendidik dan para pelajar 

SMJK Chung Ling dalam Program Toleransi Sifar Keganasan: Respect 

the Boundaries pada hari ini. 

 

Setinggi-tinggi penghargaan dan terima kasih saya ucapkan kepada 

Jabatan Pendidikan Negeri Pulau Pinang dan Pejabat Pendidikan 

Daerah Seberang Perai Utara atas kesudian menjalin kerjasama 

strategik bersama Kementerian Pembangunan Wanita, Keluarga dan 

Masyarakat (KPWKM) melalui Jabatan Pembangunan Wanita (JPW) 

dalam menjayakan program ini. 

 

Program ini membawa satu mesej yang amat jelas: setiap individu 

berhak berasa selamat, dihormati dan dilindungi daripada sebarang 

bentuk gangguan, keganasan serta perlakuan yang melanggar batas 

diri. 

 

Hadirin yang saya hormati, 

 

Sekolah bukan sekadar tempat menimba ilmu. Sekolah juga merupakan 

ruang untuk membentuk akhlak, nilai, keyakinan diri dan rasa hormat 

terhadap orang lain, seterusnya melahirkan generasi muda yang 

berilmu, berhemah dan berbudi bahasa. 

 

Keselamatan kanak-kanak dan remaja merupakan antara fokus utama 

Kerajaan, selaras dengan komitmen untuk memastikan mereka dapat 

menjalani kehidupan yang selamat, bermaruah dan bebas daripada 

keganasan serta gangguan. 

 

Komitmen ini diterjemahkan melalui pelbagai langkah perundangan, 

perlindungan dan advokasi. Antaranya ialah penggubalan Akta 

Antigangguan Seksual 2022 [Akta 840], yang menyediakan kerangka 

lebih menyeluruh dalam menangani gangguan seksual serta 

memperkukuh perlindungan kepada mangsa. 

 

Salah satu mekanisme penting di bawah Akta 840 ialah Tribunal bagi 

Antigangguan Seksual (TAGS), yang menyediakan saluran alternatif 

kepada individu yang mengalami gangguan seksual untuk mendapatkan 

penyelesaian secara lebih mudah, cepat dan pada kos yang berpatutan. 

Sehingga 20 September 2026, sebanyak 142 aduan telah difailkan di 

TAGS dan 97 daripadanya telah berjaya diselesaikan. 

 

Angka ini menunjukkan bahawa saluran yang disediakan perlu terus 

dimanfaatkan supaya individu yang terkesan mempunyai ruang untuk 

tampil mendapatkan pembelaan dan mempertahankan maruah diri. 

 

Namun, undang-undang dan mekanisme perlindungan sahaja tidak 

mencukupi. Kesedaran dan keberanian untuk bersuara juga amat 

penting. Setiap individu perlu mengetahui hak masing-masing, 

mengenali bentuk gangguan seksual dan mengetahui saluran yang 

sesuai untuk mendapatkan bantuan. 

 

Hadirin yang dihormati, 

 

Gangguan seksual bukan perkara yang wajar dianggap sebagai gurauan 

atau dipandang ringan. Ia tidak semestinya melibatkan sentuhan fizikal. 

Gangguan juga boleh berlaku melalui kata-kata, mesej, komen atau 

perlakuan berunsur lucah dan seksual. 

 

Walaupun sesetengah perlakuan mungkin kelihatan kecil pada 

pandangan orang lain, kesannya terhadap individu yang mengalaminya 

boleh menjadi serius sehingga menyebabkan mereka berasa tidak 

selesa, takut, terancam, malu atau terhina. 

 

Statistik Polis Diraja Malaysia (PDRM) menunjukkan peningkatan jumlah 

kes gangguan seksual yang dilaporkan. Sebanyak 477 kes direkodkan 

pada tahun 2022, meningkat kepada 522 kes pada tahun 2023, 788 kes 

pada tahun 2024 dan 1,038 kes pada tahun 2025. Sehingga 31 Mei 

2026, sebanyak 388 kes telah dilaporkan di seluruh negara, termasuk 29 

kes di Pulau Pinang. 

 

Angka-angka ini tidak seharusnya dilihat sebagai statistik semata-mata. 

Di sebalik setiap laporan, terdapat individu yang mungkin berhadapan 

dengan ketakutan, tekanan dan pengalaman yang memberi kesan 

kepada kehidupan mereka. 

 

Pada masa yang sama, peningkatan jumlah laporan juga boleh 

mencerminkan kesedaran yang semakin baik serta keberanian lebih 

ramai individu untuk tampil mendapatkan bantuan. Justeru, setiap aduan 

perlu didengar dengan serius, dikendalikan secara berhemah dan 

disusuli tindakan melalui saluran yang sewajarnya. 

 

Para pelajar yang saya kasihi, 

 

Sebagai pelajar, anda mungkin berhadapan dengan pelbagai cabaran — 

sama ada berkaitan pembelajaran, keluarga, persahabatan, media 

sosial atau pengalaman yang menyebabkan anda berasa takut, malu, 

keliru dan tertekan. 

 

Sekiranya sesuatu keadaan membuatkan anda berasa tidak selamat 

atau tidak selesa, jangan tanggung seorang diri. Bercakaplah dengan 

ibu bapa, penjaga, guru atau guru bimbingan dan kaunseling yang anda 

percayai. 

 

Pihak KPWKM turut menyediakan Talian Kasih 15999 yang beroperasi 

24 jam sehari, 365 hari setahun. Aduan juga boleh dibuat melalui 

WhatsApp di 019-261 5999. Selain itu, saluran melalui Tribunal bagi 

Antigangguan Seksual boleh diakses menggunakan sistem e-TAGS. 

Dalam masa yang sama, jadilah rakan yang peka dan prihatin. Jika 

seseorang mula menjauhkan diri, berubah tingkah laku atau kelihatan 

sedang melalui waktu yang sukar, jangan cepat menghukum atau 

menyalahkan. Dengarlah dengan empati. 

Kadangkala, soalan yang mudah seperti, “Awak okey tak?” boleh 

menjadi permulaan kepada satu bentuk pertolongan yang amat 

bermakna. 

 

Saya juga ingin menyeru seluruh warga sekolah, khususnya guru dan 

guru bimbingan dan kaunseling, agar terus memainkan peranan dalam 

mengenal pasti tanda-tanda gangguan atau keganasan, mendengar 

aduan dengan empati dan memastikan kes dirujuk kepada saluran yang 

sewajarnya. 

 

Para pelajar yang saya kasihi, 

 

Izinkan saya berkongsi lima pesanan ringkas untuk dibawa pulang 

daripada program pada hari ini. 

 

Pertama: Kenali sempadan diri. 

Ketahui perkara yang membuatkan anda berasa selesa dan tidak 

selesa. Anda berhak berkata “tidak” terhadap sebarang perlakuan yang 

melanggar batas diri. 

 

Kedua: Berani bersuara. 

Jika anda mengalami gangguan atau berasa tidak selamat, beritahu 

orang dewasa yang dipercayai dan dapatkan bantuan melalui saluran 

yang betul. 

Ketiga: Jangan pendam. 

Jangan tanggung tekanan seorang diri. Berkongsilah dengan individu 

yang boleh memberikan sokongan dan bantuan. 

 

Keempat: Prihatin terhadap rakan. 

Dengarlah tanpa menghukum, sokong tanpa menyalahkan dan bantu 

mereka mendapatkan bantuan yang sewajarnya. 

 

Kelima: Hormati batas orang lain. 

Setiap individu berhak dihormati. Hormatilah batas orang lain 

sebagaimana kita mahu batas diri kita dihormati. 

 

Hadirin yang saya hormati, 

 

Saya berharap mesej yang dibawa pada hari ini tidak berakhir apabila 

program ini selesai. Bawalah kesedaran ini ke rumah, ke bilik darjah, 

dalam persahabatan dan seterusnya ke dalam komuniti. 

 

Jadilah individu yang tahu bila perlu berkata “tidak”, tahu bila perlu 

bersuara, dan tahu bila perlu mendapatkan bantuan. 

 

Akhir kata, saya ingin merakamkan setinggi-tinggi penghargaan dan 

tahniah kepada pihak sekolah, rakan-rakan strategik serta semua pihak 

yang telah memberikan komitmen dalam menjayakan program yang 

amat penting ini. 

 

Marilah kita bersama-sama membina persekitaran sekolah yang lebih 

selamat, prihatin, saling menghormati dan bermaruah untuk semua. 

Sebelum saya mengakhiri ucapan, izinkan saya menyampaikan dua 

rangkap pantun: 

 

Mekar mewangi si bunga melati,​

Disinar mentari di tengah hari;​

Batas orang lain wajar dihormati,​

Sifar keganasan benteng diri. 

 

Kampung Agong di Seberang Perai,​

Indah sinaran di Pulau Mutiara;​

Sikap empati teguh disemai,​

Sifar keganasan, warga sejahtera. 

 

Dengan ini, saya dengan sukacitanya merasmikan PROGRAM 

TOLERANSI SIFAR KEGANASAN: RESPECT THE BOUNDARIES. 

 

Sekian, terima kasih. 

